
Tǝwrat 34-ⱪisim
«Naⱨum»

(Naⱨum pǝyƣǝmbǝrniǌ kitabi)

Kirix sɵz

Pǝyƣǝmbǝr ɵzi
Naⱨum pǝyƣǝmbǝrniǌ kim ikǝnlikini wǝ uniǌ arⱪa kɵrünüxini bilmǝymiz. Uniǌ yurti 

Əlkox yezisi idi; bǝlkim ⱨazirⱪi jǝnubiy Pǝlǝstindiki «Bǝyt-Jǝbrin» degǝn yeza boluxi mumkin. 
Bǝzi alimlar uniǌ yurtini Galiliyǝdiki «KǝpǝrNaⱨum» («Naⱨumniǌ yezisi») dǝp ⱪaraydu 
(«Mat.» 4:13).

Kitabniǌ temisi
Pǝyƣǝmbǝrniǌ bu yazmisiniǌ mǝzmuni qüxinixlik, ammibab bolup, bu yazmida 

Hudaniǌ Asuriyǝ imperiyǝsi, bolupmu paytǝhti Ninǝwǝ xǝⱨirigǝ qüxuridiƣan jazasi 
xǝrⱨilinidu. Bu yazma addiy bolƣini bilǝn, u ⱨazirⱪi zamandiki oⱪurmǝnlǝr üqün kɵp wǝ 
muⱨim sawatlar, xuniǌdǝk barliⱪ etiⱪadqilar, bolupmu bikardin bikar zulumƣa yaki 
ziyankǝxlikkǝ uqraydiƣan etiⱪadqilar üqün ilⱨam ⱨǝm riƣbǝt beridu. «Naⱨum» degǝnniǌ 
mǝnisi «tǝsǝlligǝ tolƣan» yaki «tǝsǝlli bǝrgüqi»; u bizgǝ elip kǝlgǝn ⱨǝⱪiⱪǝt — «Hudaniǌ wǝ 
hǝlⱪiniǌ düxmǝnliri xunqǝ küqlük boluxidin ⱪǝt’iynǝzǝr, ular ⱨaman mǝƣlup bolidu». Bu 
ⱨǝⱪiⱪǝt u rǝzillǝrniǌ ⱪolidin dǝrd-azab tartidiƣanlarƣa qoǌⱪur tǝsǝlli elip kelidu.

Yezilƣan waⱪti
Ⱨǝzriti Naⱨumniǌ Ninǝwǝ xǝⱨiriniǌ aⱪiwitini aldin’ala eytⱪanliⱪidin, xundaⱪla uniǌ 

yazmisida bu imperiyǝniǌ «intayin küqlük» dǝp bayan ⱪilinƣanliⱪidin ⱪariƣanda, mǝzkur 
kitab Ninǝwǝ xǝⱨiri gumran boluxtin ilgiri, yǝni miladiyǝdin ilgiriki 612-yilidin ilgiri yezilƣan 
boluxi kerǝk. U kitabida yǝnǝ Misirdiki No-Amon (ⱨazirⱪi «Tebǝs») xǝⱨiriniǌ ixƣal ⱪilinixi 
üstidǝ tohtilidu. No-amon miladiyǝdin ilgiriki 665-yili mǝƣlup bolƣanidi. Xǝⱨǝr miladiyǝdin 
ilgiriki 654-yili yǝnǝ mustǝⱪilliⱪⱪǝ erixkǝn. Xuǌa «Naⱨum pǝyƣǝmbǝr» degǝn kitab qoⱪum 
miladiyǝdin ilgiriki 665-654-yili ariliⱪida yezilƣan. Bu mǝzgildǝ Yǝⱨudaniǌ padixaⱨi 
Manassǝⱨ tǝhtkǝ olturƣan (miladiyǝdin ilgiriki 697-642-yillar).

Kitabniǌ arⱪa kɵrünüxi, Ninǝwǝniǌ tarihi
Ninǝwǝ xǝⱨiri bǝlkim miladiyǝdin ikki miǌ yil ilgiri Babil (Babilon) xǝⱨiri bilǝn tǝǌ rǝzil 

adǝm Nimrod tǝripidin bǝrpa ⱪilinƣan («Yar.» 10:11). Israillarniǌ Asuriyǝ bilǝn tunji uqrixixi 
uniǌ padixaⱨi Xalman’ǝzǝr III bilǝn bolƣan. U Israilni wǝyran ⱪilƣan, Yǝⱨudada bulaǌqiliⱪ 
ⱪilƣan. Xu qaƣda u kɵp ana-balilarni Galiliyǝdiki Arbǝl degǝn tik yardin taxlap ɵltürüwǝtkǝn 
(«Ⱨox.» 10:14dǝ u «Xalman» dǝp atilidu). Keyinki bir padixaⱨ, yǝni Sǝnnaherib Ninǝwǝni uniǌ 
ǝtrapidiki üq xǝⱨǝr bilǝn birlǝxtürüp qoǌ xǝⱨǝr ⱪilip ⱪurup, uni ɵz paytǝhti ⱪilƣan. Bu yeǌi 

xǝⱨǝr ikki sepilliⱪ bolup, iqki sepil aylanmisi 11 kilometr, taxⱪi sepil aylanmisi 95 kilometr, 
xǝⱨǝrniǌ kɵlimi 453 kwadrat kilometr idi. Sepil tüwiniǌ ⱪelinliⱪi 16 metr, üstiniǌ ⱪelinliⱪi 
4 metr; egizliki 30 metr bolup, uniǌ üstidǝ 60 metr egizliktiki munardin 150i bar idi. Asuriyǝ 
bu sepilniǌ tɵpisidiki yolda üq jǝǌ ⱨarwisi yandax maǌalaydu, dǝp mahtanƣan. Sǝnnaherib 
altǝ yilni ⱪoral-üskünlǝrni tǝyyarlaxⱪa sǝrp ⱪilƣan, andin xǝⱨǝrniǌ otturisida kǝǌ ⱨǝm 
qirayliⱪ koqa-rǝstilǝrni ⱪurƣan. Xǝⱨǝr otturisidin kǝǌ ⱨǝm qoǌⱪur Tigris (Dijlis) dǝryasi 
eⱪip ɵtüp turƣan; mubada xǝⱨǝr muⱨasirigǝ elinip ⱪorxiwelinsa, su tǝminlǝx mǝsilisi toƣruluⱪ 
ⱨeq ǝndixisi yoⱪ idi.

Yunus pǝyƣǝmbǝr yüz yil ilgiri Ninǝwǝ xǝⱨirigǝ berip uniǌƣa Hudaniǌ dǝrƣǝzipi 
silǝrniǌ bexiǌlarƣa qüxǝy dǝp ⱪaldi, dǝp agaⱨlandurƣanidi. Xu qaƣda Ninǝwǝdikilǝr ⱪattiⱪ 
towa ⱪilƣan, ⱨǝm Huda ularni kǝqürüm ⱪilƣanidi (Yunus pǝyƣǝmbǝr ǝslidǝ buniǌdin narazi 
bolƣanidi — «Yun.» 3:10-4:4). Biraⱪ ular Uniǌ kǝqürümini untup, Naⱨum pǝyƣǝmbǝr 
ǝyibligǝn kona gunaⱨlirini yǝnǝ sadir ⱪilƣan; xuǌa Hudaniǌ Yunus pǝyƣǝmbǝrniǌ 
künliridǝ keqiktürgǝn dǝrƣǝzipi ahiri qüxüxkǝ az ⱪalƣan. Asuriyǝniǌ eƣir gunaⱨlirini 
Naⱨum pǝyƣǝmbǝr mǝzkur yazmisiniǌ üqinqi babida kɵrsitidu: —

(1) U ⱪanhorluⱪ ⱨǝm zulum-zorawanliⱪⱪa humar idi. Asuriyǝ üqün bu ⱨǝtta uniǌ din-
etiⱪadiniǌ bir ⱪismi bolup ⱪalƣanidi (1:3). Kitabniǌ 3-bab, 8-10-ayǝtliridǝ hatirilǝngǝn No-
Amon (Tebǝs)ƣa bolƣan zorawanliⱪ, rǝzil muamilǝ Asuriyǝ padixaⱨi Axurbanipal tǝripidin 
ⱪilinƣan.

(2) Yalƣanqiliⱪ wǝ aldamqiliⱪ (3:1). Asuriyǝ nurƣun ǝllǝr bilǝn ǝⱨdǝ tüzgǝn, andin uniǌƣa 
asiyliⱪ ⱪilƣan. Tǝwrat, «2Pad.» 16-18-bablarda misal bar.

(3) Baxⱪa ǝllǝrgǝ rǝⱨimsiz bulaǌqiliⱪ ⱪilixi (3:1).

(4) Paⱨixiwazliⱪ bilǝn arilax yürgüzgǝn butpǝrǝslik ⱨǝm seⱨir-jadugǝrliki; ularniǌ bu 
ixlarni baxⱪa ǝllǝrgǝ ezitⱪuluⱪ bilǝn ɵgitixi.

(5) Ularniǌ bǝqqiwazliⱪi, bolupmu padixaⱨi Sardonopolisni ülgǝ ⱪilip ǝgixixi. Kona 
Gretsiyǝ tarihqiliri bizgǝ uniǌ ayalqǝ kiyinip yüridiƣanliⱪi toƣruluⱪ hǝwǝrlǝndüridu.

Tǝpǝkkur ⱪilƣili boliduki, top-zǝmbirǝksiz bir dǝwrdǝ Ninǝwǝdǝk «yeǌilmǝs» bir 
xǝⱨǝrniǌ ⱨalak boluxidiki bexarǝt Naⱨumniǌ zamanidiki etiⱪadsizlarƣa tetiⱪsiz ixǝnmǝslik 
külkiliri iqidǝ aǌlanƣan boluxi mumkin. Biraⱪ uniǌ bexariti dǝl xu idi, ⱨǝmdǝ tɵwǝndǝ 
eytⱪinimizdǝk, miladiyǝdin ilgiriki 612-yili sɵzmusɵz ǝmǝlgǝ axurulƣan.

Miladiyǝdin ilgiriki 612-yili Babil imperatori Nabopolassar (uluƣ padixaⱨ Neboⱪadnǝsarniǌ 
atisi) Babil ⱨǝm ittipaⱪdixi Mediadiki ikki ⱪoxunni yetǝklǝp Ninǝwǝ xǝⱨirigǝ ⱨujum ⱪildi. 
Xǝⱨǝr ikki basⱪuqluⱪ jǝǌ bilǝn, yǝni awwal taxⱪi sepili, andin iqki sepili bɵsülüxi bilǝn mǝƣlup 
boldi. Bu ikki basⱪuq pǝyƣǝmbǝrniǌ bexaritidǝ bir-birigǝ ulap eytilƣan. Babil ⱪoxuni taxⱪi 
sepilni bɵsüxkǝ üq ⱪetim jǝǌ ⱪildi, üq ⱪetimliⱪ jǝǌniǌ ⱨǝmmisi mǝƣlubiyǝt bilǝn ahirlaxti. 
Babil ⱪoxuni üqinqi ⱪetim mǝƣlup bolƣandin keyin Ninǝwǝdikilǝr qoǌ tǝbriklǝx paaliyiti 
ɵtküzdi; Ninǝwǝliklǝrniǌ kɵpinqisi mǝst boluxup kǝtkǝnidi.

Mesopotamiyǝdǝ adǝttǝ yamƣur yaƣmaydu. Ninǝwǝdikilǝr bu yil Iyul wǝ Awƣustta kɵp 
ⱪetim yaƣⱪan yamƣurƣa anqǝ diⱪⱪǝt ⱪilmiƣanidi. Xu yili ⱪattiⱪ yamƣur bolƣaqⱪa, Tigris 
dǝryasi texip kǝtkǝnidi, nǝtijidǝ dǝrya suliri kǝlkün bolup, Ninǝwǝniǌ taxⱪi sepiliniǌ üq 
kilometr yerini eⱪitip kǝtti. Babildiki ⱪoxun dǝrⱨal xu yǝrdin bɵsüp kirip iqki sepilƣa ⱨujum 
ⱪilixⱪa kirixti. Xu qaƣda Ninǝwǝ padixaⱨi Sardonopolis Asuriyǝniǌ burunⱪi bir butpǝrǝs 
ⱨɵkümasiniǌ: «Su xǝⱨǝrniǌ düxmini bolup ⱪalƣanda, Asuriyǝ tügixidu» degǝn bir bexaritini 
esigǝ kǝltürüp ümidsizlǝndi. Əmǝliyǝttǝ bu bexarǝt ǝslidǝ Ninǝwǝdiki kixilǝrni hatirjǝm ⱪilix 
üqün eytilƣanidi — Tigris dǝryasi Ninǝwǝni beyitⱪan ǝmǝsmidi? — ǝmma Huda Asuriyǝniǌ 
ⱨɵkümasiniǌ xu gepini ⱨǝⱪiⱪǝtkǝ aylandurdi.

Sardonopolis ümidsizliktin ordisi otturisida yoƣan bir gülhan yeⱪip, ɵzi, barliⱪ kenizǝkliri 
wǝ bayliⱪlirini otta kɵydürüp ɵlüwaldi. Uniǌ hanixi ǝsirgǝ elindi. Xǝⱨǝr gumran ⱪilindi. 
«Büyük Iskǝndǝr» 300 yildin keyin axu yǝrdin ɵtkǝndǝ, Ninǝwǝ xǝⱨirini kɵrmǝy, bǝlki pǝⱪǝt sǝl 
qoǌraⱪ bir dɵǌlükni bayⱪidi. Naⱨumniǌ bexaritidǝk «Ⱪaraǌƣuluⱪ Uniǌ (Hudaniǌ) 
düxmǝnlirini ⱪoƣlaydu» (1:8). 19-ǝsirdiki bǝzi etiⱪadsiz alimlar Muⱪǝddǝs Kitabta Ninǝwǝniǌ 
mǝwjutluⱪi ⱨǝm uluƣluⱪi toƣruluⱪ bolƣan guwaⱨliⱪnimu mazaⱪ ⱪilƣan. Qünki Ninǝwǝ izsiz 
yoⱪap kǝtkǝnidi. Xǝⱨǝr 1845-yili Fransuz arheolog Layard tǝripidin dunyani ⱪattiⱪ ⱨǝyranuⱨǝs 
ⱪilip axkarilanƣan.

Ⱨazirⱪi zamanimizdimu dunyadiki hǝlⱪ yǝnila u-bu ⱨɵkümǝt yaki dɵlǝtniǌ «uluƣ 
ⱪudrǝt»i toƣruluⱪ sɵzlǝp yürüxidu; bǝzi dɵlǝtlǝr nadanlarqǝ ɵziniǌ uluƣluⱪi toƣruluⱪ 
mahtinip ketidu. «Naⱨum pǝyƣǝmbǝr» degǝn kitab bizni bu dunyadiki barliⱪ ⱨoⱪuⱪ ⱨǝm 
ⱪudrǝt adǝmlǝrgǝ Huda tǝripidin ata ⱪilinƣan, dǝp hǝwǝrlǝndüridu. Ular muxu ⱨoⱪuⱪni 
suyiistemal ⱪilsa, ɵz mǝnpǝ’iti üqün adalǝtni burmilisa, Huda ɵz waⱪtida ularni soraⱪⱪa tartip 
jazalap, ularniǌ «büyük» ⱨoⱪuⱪini ⱨǝtta bir keqidila ulardin tartiwalidu. Xuniǌ bilǝn tǝǌ 
biz «Naⱨum pǝyƣǝmbǝr»din ɵginǝlǝymizki, Huda ⱨǝmmimizni ayrim-ayrim bilidu ⱨǝm 
«Pǝrwǝrdigar meⱨribandur, külpǝtlik kündǝ baxpanaⱨdur; Ɵzigǝ tayanƣanlarni U bilidu» 
(1:7). Oⱪurmǝnlirimizniǌ ⱨǝmmisi Uni tonusun, ular Pǝrwǝrdigarniǌ ⱨazirⱪi bu rǝzil dǝwrgǝ 
qoⱪum qüxüridiƣan dǝrƣǝzipidin haliy bolup, Uniǌ ⱪanatliri astidin towa ⱨǝm kǝmtǝrlik 
bilǝn ⱨimayǝ tapsun.

Əmdi «Naⱨum pǝyƣǝmbǝr»dǝ bayan ⱪilinƣan tɵwǝndiki uluƣ ⱨǝⱪiⱪǝtlǝrni kɵrimiz: — 

(1) 	Huda bǝribir insanlarniǌ barliⱪ sǝltǝnǝtliri üstidin ⱨɵkümranliⱪ ⱪilidu.
(2) 	Huda Ɵz hǝlⱪi üqün intiⱪam alidu.
(3) 	Huda ⱨǝzriti Ibraⱨimƣa bǝrgǝn wǝdǝ ⱨǝr dǝwrdǝ inawǝtlik («Yar.» 12:1-3) «Kimki seni 

(wǝ xundaⱪla ǝwladliriǌni) horlisa, mǝn qoⱪum uni lǝnǝtkǝ ⱪaldurimǝn». Israil hǝlⱪi 
ⱨǝzriti Ibraⱨimniǌ ǝwladliri, ǝlwǝttǝ.

(4) 	«Pǝrwǝrdigar Ɵzini izdigüqilǝrniǌ ⱨǝmmisigǝ baxpanaⱨdur».
Tǝrjimimizdǝ biz Tǝwratxunas alimlarniǌ tǝtⱪiⱪliridin, bolupmu Yǝⱨudi alim Doktor 

Arnold Fruhtenbaum» ⱨǝm amerikiliⱪ alim «Professor Dawut Bǝykǝr»lǝrniǌ ǝsǝrliridin 
paydilanduⱪ.

Mǝzmun: —
1-bab:	 Hudaniǌ Ninǝwǝniǌ ⱨalakiti toƣruluⱪ pǝrmani
2-bab:	 Ninǝwǝniǌ ⱨalak boluxiniǌ tǝswirliri
3-bab:	 Ninǝwǝniǌ ⱨalak boluxidiki sǝwǝblǝr

••••••••

Hudaniǌ Ninǝwǝniǌ ⱨalakiti toƣruluⱪ pǝrmani

1 1 Ninǝwǝ xǝⱨiri toƣrisida yüklǝngǝn wǝⱨiy — Əlkoxluⱪ Naⱨum kɵrgǝn alamǝt kɵrünüx 
hatirilǝngǝn kitab.1

2 Pǝrwǝrdigar otluⱪ muⱨǝbbǝtlik, intiⱪam alƣuqi bir Hudadur; 
Bǝrⱨǝⱪ, Pǝrwǝrdigar bir intiⱪam alƣuqi,   
Dǝrƣǝzǝp Igisidur; 
Pǝrwǝrdigar yawliridin intiⱪam alidu, 
Düxmǝnliri üqün adawǝt saⱪlaydu.2

3 Pǝrwǝrdigar asanliⱪqǝ aqqiⱪlanmaydu, 
Küq-ⱪudrǝttǝ uluƣdur, 
Gunaⱨi barni ⱨeq aⱪlimaydu; 
 Pǝrwǝrdigar — Uniǌ yoli ⱪara ⱪuyunda wǝ borandidur, 
Bulutlar Uniǌ ayaƣliri purⱪiratⱪan qaǌ-tozaǌdur.
4 U deǌizƣa tǝnbiⱨ berip uni ⱪuruⱪ ⱪilidu, 
Barliⱪ dǝryalarni ⱪurutuwetidu; 
Baxan ⱪaƣjirap ketidu, 
Karmǝlmu ⱨǝm xundaⱪ bolidu; 
Liwandiki gül-giyaⱨmu ⱪaƣjiraydu.3

5 Taƣlar uniǌ aldida titrǝp ketidu, 
Dɵǌlǝr erip ketidu, 
Yǝr yüzi Uniǌ ⱨuzuri aldiƣa kɵtürülidu, 
Jaⱨan ⱨǝm uniǌda barliⱪ yaxawatⱪanlarmu xundaⱪ bolidu.4

6 Kim Uniǌ ƣǝzipi aldida tik turalisun? 
Kim Uniǌ aqqiⱪiniǌ dǝⱨxitidǝ ⱪǝddini kerip turalisun? 
Uniǌ dǝrƣǝzipi ottǝk tɵkülidu, 
Uniǌ aldida taxlar yerilidu.
7 Pǝrwǝrdigar meⱨribandur, külpǝtlik kündǝ baxpanaⱨdur; 
Ɵzigǝ tayanƣanlarni U bilidu.5

8 Biraⱪ exip taxⱪan kǝlkün bilǝn xu yǝrni pütünlǝy tügǝxtüridu, 
Ⱪaraǌƣuluⱪ uniǌ düxmǝnlirini ⱪoƣlaydu.6

9 Silǝr Pǝrwǝrdigar bilǝn ⱪarxilixip nemǝ oylawatisilǝr? 

1:1 «Yüklǝngǝn wǝⱨiy» — ibraniy tilida «Massa» (asasiy mǝnisi «yük») degǝn bir sɵz bilǝnla ipadilinip ⱨǝm «wǝⱨiy» ⱨǝm 
«pǝyƣǝmbǝrniǌ zimmisigǝ yüklǝngǝn bir wǝzipǝ» degǝn ikki mǝnini ɵz iqigǝ alidu.
1:2 Mis. 20:5
1:4 «Barliⱪ dǝryalarni ⱪurutuwetidu; Baxan ⱪaƣjirap ketidu, Karmǝlmu ⱨǝm xundaⱪ bolidu; Liwandiki gül-giyaⱨmu 
ⱪaƣjiraydu» — Baxan wǝ Liwanda ⱨɵl-yeƣin kɵp, bǝk mol bolidu; ularniǌ otlaⱪliri intayin munbǝt idi. Karmǝl bolsa 
Israilda ⱨɵl-yeƣin ǝǌ kɵp bolidiƣan jay; u «ⱪaƣjirap kǝtkǝn» bolsa, baxⱪa jaylar tehimu xundaⱪ bolatti.
1:5 Mis. 19:18; Zǝb. 18:7-9; 29:4-6; 97:4, 5; 114:4. 
1:7 Yo. 3:16
1:8 «Biraⱪ exip taxⱪan kǝlkün bilǝn xu yǝrni pütünlǝy tügǝxtüridu» — «exip taxⱪan kǝlkün» pǝyƣǝmbǝrlǝrniǌ 
yazmilirida adǝttǝ kɵqmǝ mǝnidǝ ⱪollinilip «tajawuz ⱪilƣuqi ⱪorⱪunqluⱪ ⱪoxun»ni kɵrsitidu. Biraⱪ «Naⱨum» degǝn uxbu 
ⱪismida, u ⱨǝm ǝsli mǝnisidǝ (kǝlkün) bilǝn ⱪollinilƣan ⱨǝm «tajawuzqi ⱪoxun» degǝn kɵqmǝ mǝnidimu ⱪollinilƣan. 
Ninǝwǝ xǝⱨiri Tigris dǝryasiniǌ exip texixi ⱨǝm Babil ⱪoxuni tǝripidin yǝr bilǝn tǝǌ ⱪilinƣan.
–«Xu yǝr» bǝlkim Ninǝwǝ xǝⱨirini kɵrsitidu.

U ixliriǌlarni pütünlǝy tügǝxtüridu; 
Yamanliⱪ silǝrdin ikkinqi ⱪetim qiⱪmaydu.7

10 Ular ⱪamƣaⱪtǝk bir-birigǝ qirmixiwalƣan bolsimu, 
Ɵz ⱨaraⱪliridin süzmǝ bolup kǝtkǝn bolsimu, 
Ular ⱪuruⱪ pahaldǝk pütünlǝy yǝp ketilidu.8

11 Sǝndin Pǝrwǝrdigarƣa rǝzillik oyliƣuqi qiⱪⱪanidi, 
U Iblisniǌ bir nǝsiⱨǝtqisidur.9

12 Pǝrwǝrdigar mundaⱪ dǝydu: —
«Ularniǌ tǝyyarliⱪliri toluⱪ, sani zor kɵp bolsimu, 
Ular ohxaxla üzüp taxlinidu, 
Xundaⱪla kǝlmǝskǝ ketidu; 
Mǝn saǌa azar ⱪilƣinim bilǝn, i hǝlⱪim, 
Ⱪaytidin saǌa azar ⱪilmaymǝn.10

13 Ⱨazir Mǝn uniǌ boyunturuⱪini boynuǌdin sundurup eliwatimǝn, 
Wǝ asarǝtliriǌni bɵsüp taxlaymǝn.
14 Pǝrwǝrdigar sǝn toƣruluⱪ pǝrman qüxürgǝnki, 
Seniǌ namiǌ ⱪaytidin terilmǝydu; 
Butuǌniǌ ɵyidin Mǝn oyma ⱨǝykǝl, ⱪuyma ⱨǝykǝlni yoⱪitimǝn; 
Mǝn ⱪǝbrǝǌni tǝyyarlawatimǝn, 
Qünki sǝn pǝsǝndidursǝn.11

15 Mana taƣlar üstidǝ, hux hǝwǝrni elip kǝlgüqiniǌ ayaƣliriƣa, 
Aram-hatirjǝmlikni jakarliƣuqiniǌ ayaƣliriƣa ⱪara! 
Ⱨeytliriǌni tǝbriklǝ, i Yǝⱨuda, iqkǝn ⱪǝsǝmliriǌni ada ⱪil; 
Qünki u rǝzil bolƣuqi zeminiǌdin ikkinqi ɵtmǝydu; 
U pütünlǝy üzüp taxlanƣan bolidu.1213

1:9 «U ixliriǌlarni pütünlǝy tügǝxtüridu» — yaki «U Ɵzi ⱪilmaⱪqi bolƣinini bǝribir ada ⱪilidu».        «Yamanliⱪ silǝrdin 
ikkinqi ⱪetim qiⱪmaydu» — kona zamanlardiki nurƣun «wǝyran ⱪilinƣan» xǝⱨǝrlǝr keyin ⱪayta ⱪurulƣan. Mǝsilǝn, 
Yerusalem xǝⱨiri az degǝndǝ bǝx ⱪetim ⱪaytidin ⱪurulƣan. Biraⱪ Ninǝwǝ xǝⱨiri ƣulitiwetilgǝndin keyin pütünlǝy yoⱪap 
kǝtti.
1:10 «Ɵz ⱨaraⱪliridin süzmǝ bolup kǝtkǝn bolsimu,...» — pǝyƣǝmbǝr muxu yǝrdǝ, Ninǝwǝ xǝⱨiridiki ⱨǝmmǝ puⱪra 
mǝst bolƣan waⱪtida wǝyran ⱪilinidu, dǝp puritidu.       «Ular ⱪuruⱪ pahaldǝk pütünlǝy yǝp ketilidu» — mǝnisi bǝlkim 
«kɵydürülidu». Baxⱪa birnǝqqǝ hil tǝrjimilǝr uqrixi mumkin.
1:11 «U Iblisniǌ bir nǝsiⱨǝtqisidur» — «Iblis» muxu yǝrdǝ ibraniy tilida «Belial» deyilidu. Bu sɵz Tǝwratta adǝttǝ 
Xǝytanniǌ ɵzini kɵrsitixi mumkin. Baxⱪa tǝrjimilǝrdǝ «rǝzil», «ǝrzimǝs» degǝn mǝnilǝrdǝ kelidu. 
–Mumkinqiliki barki, bu «Iblisniǌ nǝsiⱨǝtqisi» Sǝnnaheribni kɵrsitidu (Sǝnnaherib miladiyǝdin ilgiriki 702-yili 
Yǝⱨudaƣa ⱪattiⱪ ⱨujum ⱪilƣan. Uniǌ mǝƣlubiyiti ⱨǝm ɵlümi Tǝwratta, «Yǝxaya» 36-38 bablarda hatirilǝngǝn). Undaⱪ 
bolƣanda, Naⱨum pǝyƣǝmbǝr ɵziniǌ bu bexaritini mǝzkur kitabni rǝsmiy toplap pütküzüxtin 50 yil burun, yǝni yax 
waⱪtida hatiriligǝn bolidu.
1:12 «Ularniǌ tǝyyarliⱪliri toluⱪ, sani zor kɵp bolsimu,... » — «tǝyyarliⱪliri toluⱪ, sani zor kɵp» — bu Asuriyǝliklǝrniǌ 
ɵzlirini tǝswirlǝxkǝ daim ixlitidiƣan ibarǝ.       «Ular ohxaxla üzüp taxlinidu, xundaⱪla kǝlmǝskǝ ketidu» —  ibaraniy tilida 
«kǝlmǝskǝ ketidu» degǝn bu sɵz bǝzidǝ «tamqilap-tamqilap yoⱪap ketidu» degǝnni bildüridu.
1:14 «Pǝrwǝrdigar sǝn toƣruluⱪ pǝrman qüxürgǝnki, seniǌ namiǌ ⱪaytidin terilmǝydu; ...» — Huda muxu yǝrdǝ 
ⱪaytidin Asuriyǝ padixaⱨiƣa sɵz ⱪilidu.
–«Seniǌ namiǌ .. terilmǝydu» — bu bǝlkim ikki bisliⱪ sɵz. Birinqidin Asuriyǝ padixaⱨiniǌ ⱨeq nǝsli ⱪalmaydu; ikkinqidin, 
uni ǝslitidiƣan ⱨeq abidilǝr, hatirǝ taxlar ⱪalmaydu (Asuriyǝ padixaⱨliri ǝslidǝ qoǌ-qoǌ abidǝ taxliriƣa naⱨayiti amraⱪ 
idi).       «Mǝn ⱪǝbrǝǌni tǝyyarlawatimǝn» — baxⱪa birhil tǝrjimisi «Mǝn uni (yǝni padixaⱨniǌ buthanisini) ⱪǝbrǝǌ 
ⱪilip bekitimǝn».
1:15 «Mana taƣlar üstidǝ, hux hǝwǝrni elip kǝlgüqiniǌ ayaƣliriƣa, aram-hatirjǝmlikni jakarliƣuqiniǌ ayaƣliriƣa 
ⱪara!» — muxu hux hǝwǝrniǌ mǝzmuni bǝlkim Ninǝwǝ xǝⱨiri wǝyran bolup, Hudaniǌ hǝlⱪigǝ hatirjǝm künlǝr kǝldi, 
degǝnlik.
1:15 Yǝx. 52:7; Rim. 10:15

Ninǝwǝniǌ ⱨalak boluxiniǌ tǝswirliri
Huda Ninǝwǝgǝ ⱪaytidin sɵz ⱪilidu

2 1 Bitqit ⱪilidiƣan birsi kɵz aldiǌƣila kǝldi; 
Əmdi istiⱨkam üstidǝ kɵzǝt ⱪil, 

Yolƣa ⱪara, beliǌni baƣla, küqliriǌni yiƣip tehimu küqǝyt!14

2 (Qünki Pǝrwǝrdigar Yaⱪupniǌ xan-xǝripini ǝsligǝ kǝltürdi, 
Uni Israilniǌ xan-xǝripigǝ layiⱪ dǝrijidǝ ǝsligǝ kǝltürdi; 
Qünki ⱪuruⱪdiƣuqilar ularni ⱪuruⱪdap ⱪoyƣanidi, 
Ularniǌ üzüm tal xahlirini wǝyran ⱪilƣanidi).1516

3 Bitqit ⱪilƣuqiniǌ palwanliriniǌ ⱪalⱪanliri ⱪizil boyaldi, 
Uniǌ baturliri pǝrǝǌdǝ kiygüzüldi; 
Tǝyyarliⱪ künidǝ, jǝǌ ⱨarwiliri polatniǌ julasida yaltirap ketidu, 
Nǝyzilǝr oynitilidu;17

4 Jǝǌ ⱨarwiliri koqilarda güldürlixip qepixiwatidu; 
Kǝǌ yollarda bir-birigǝ soⱪulidu; 
Ularniǌ ⱪiyapiti mǝx’ǝllǝrdǝk bolidu, 
Ular qaⱪmaⱪlardǝk yügürüxidu.
5 Sǝrdar ǝmirlirigǝ ǝmr qüxüridu; 
Ular yürüx ⱪilƣinida aldiriƣinidin bir-birigǝ putlixip maǌidu; 
Ninǝwǝniǌ sepiliƣa ⱪarap aldiraydu, 
Baxliriƣa bolsa «muⱨasirǝ ⱪalⱪini» tǝyyarlinidu.18

6 «Dǝryalarniǌ dǝrwaziliri» eqilidu, 
Padixaⱨniǌ ordisi erip ketidu.19

7 Huzzabniǌ bolsa uyatliri eqilidu — 
Düxmǝn tǝripidin yalap epketilidu, 
Dedǝkliri huddi pahtǝklǝrniǌ sadasidǝk aⱨ-uⱨ tartip, 

2:1 «Bitqit ⱪilidiƣan birsi kɵz aldiǌƣila kǝldi» — demǝk, birsi sǝn Ninǝwǝniǌ aldiƣa kelip saǌa ⱨujum ⱪilidu.      «Əmdi 
istiⱨkam üstidǝ kɵzǝt ⱪil, yolƣa ⱪara, beliǌni baƣla, küqliriǌni yiƣip tehimu küqǝyt!» — bu kinayilik, ⱨǝjwiy gǝp — 
Ninǝwǝliklǝr jǝǌgǝ xunqǝ kɵp tǝyyarliⱪ ⱪilƣan bolsimu, ⱨǝmmisi bikar bolidu.
2:2 «Pǝrwǝrdigar Yaⱪupniǌ xan-xǝripini ǝsligǝ kǝltürdi, uni Israilniǌ xan-xǝripigǝ layiⱪ dǝrijidǝ ǝsligǝ kǝltürdi» — 
oⱪurmǝnlǝr bǝlkim esigǝ kǝltüriduki, Huda Yaⱪup pǝyƣǝmbǝrgǝ yeǌi isim ⱪoydi, yǝni «Israil» dǝp ⱪoydi. «Yaⱪup»niǌ 
mǝnisi «aldamqi» yaki «baxⱪiniǌ ornini basⱪuqi», «Israil»niǌ mǝnisi «Huda bilǝn billǝ bolƣan xaⱨzadǝ». Demǝk, Huda 
Yaⱪupniǌ ǝgri-toⱪay yollirini ɵzgǝrtip, uniǌƣa parlaⱪ kelǝqǝk bǝrgǝn. Xuniǌ bilǝn Muⱪǝddǝs Kitabta, «Yaⱪup» bǝzi 
waⱪitlarda Israilniǌ «kona tǝbiiti»ni, yǝni Huda ɵq kɵrgǝn yaman illǝtlirini kɵrsitidu.       «Qünki ⱪuruⱪdiƣuqilar ularni 
ⱪuruⱪdap ⱪoyƣanidi, ularniǌ üzüm tal xahlirini wǝyran ⱪilƣanidi» — Asuriyǝ Israil ⱨǝm Yǝⱨudani kɵp ⱪetim ⱨǝrhil usul 
(bulaǌqiliⱪ, jazanihorluⱪ, baj-seliⱪ ⱪatarliⱪlar) bilǝn «ⱪuruⱪdap ⱪoyƣanidi».
2:2 Zǝb. 80:12-13; Yǝx. 10:12
2:3 «Bitqit ⱪilƣuqiniǌ palwanliriniǌ ⱪalⱪanliri ⱪizil boyaldi» — «ⱪalⱪanliri ⱪizil boyaldi» mumkinqiliki barki, Asuriyǝ 
lǝxkǝrliri jǝǌgǝ tǝyyaranƣinida ⱪalⱪanlirini ⱪizil rǝǌdǝ boyap ⱪoyatti.
2:5 «Sǝrdar ǝmirlirigǝ ǝmr qüxüridu» — «sǝrdar» ibraniy tilida «u» deyilidu. Bizniǌqǝ düxmǝnlǝrniǌ sǝrdarini kɵrsitidu 
(1-ayǝtni kɵrüǌ).
–Bǝzi alimlar «u» Asuriyǝ padixaⱨni kɵrsitidu, dǝp ⱪaraydu. Undaⱪ bolƣanda, ayǝt Asuriyǝliklǝrniǌ jiddiy mudapiǝ 
tǝyyarliⱪi ⱪiliwatⱪinini kɵrsitidu. 
–«Baxliriƣa bolsa «muⱨasirǝ ⱪalⱪini» tǝyyarlinidu» — «muⱨasirǝ ⱪalⱪini» — ǝskǝrlǝr sepilƣa ⱨujum ⱪilip ɵrümǝkqi 
bolƣanda, baxlirini ⱪoƣdax üqün bax üstigǝ qoǌ bir ⱪalⱪandǝk nǝrsini kɵtürüp yürǝtti. Baxⱪa birhil tǝrjimisi: «ⱪalⱪanliⱪ 
potǝy».
2:6 ««Dǝryalarniǌ dǝrwaziliri» eqilidu, padixaⱨniǌ ordisi erip ketidu» — «dǝryalarniǌ dǝrwaziliri» degǝnlik nemǝ 
mǝnisi? Tigris dǝryasiniǌ tarmaⱪ-eriⱪliri Ninǝwǝ xǝⱨiridin ɵtǝtti. Dǝryalar sepildin ɵtkǝn jaylarda kemilǝrni ɵtküzüx-
ɵtküzmǝslik üqün ⱨǝm baxⱪa jaylarda su eⱪimlirini tizginlǝx üqün dǝrwaza-taⱪaⱪlar bekitilgǝnidi. Dǝl Ninǝwǝ xǝⱨiri 
muⱨasirigǝ elinƣan qaƣda dǝrya texip, uniǌ taxⱪi sepiliniǌ 3 kilometrliⱪ ⱪismini eⱪitip kǝtkǝn. Xuniǌ bilǝn Babil 
ⱪoxuni bɵsüp kirip, andin iqki sepilƣa ⱨujum ⱪilixⱪa kirixti.
–«Padixaⱨniǌ ordisi erip ketidu» — Bǝlkim padixaⱨ ⱨǝm ordidikilǝrniǌ yüriki ⱪorⱪunqtin erip kǝtkǝnlikini kɵrsitidu. 
Padixaⱨ barliⱪ bayliⱪlirini yoƣan bir gülhan ⱪilip, ɵzi wǝ kenizǝklirini gulhanniǌ üstidǝ kɵydürüwaldi. 
–Bǝzi alimlar bu sɵzni jismaniy tǝrǝptin: «orda (dǝrya eⱪimi bilǝn) eⱪip ketidu» dǝp qüxinidu.

Mǝydilirini urup ketidu.20

8 Ninǝwǝ apiridǝ bolƣandin beri kɵl süyidǝk tinq bolup kǝldi, 
Biraⱪ ular ⱨazir ⱪeqip ketidu... 
Əy tohta! Əy tohta! 
— Biraⱪ ⱨeqkim kǝynigǝ ⱪarimaydu.21

9 Kümüxlǝrni buliweliǌlar, altunlarni buliweliǌlar; 
Qünki uniǌ xǝwkǝtlik hǝzinisidiki ⱪimmǝt ⱪaqa-ⱪuqiliriniǌ sani yoⱪtur.
10 U ⱪuruⱪdalƣan, wǝyran ⱪilinƣan, bǝrbat bolƣan! 
Yüriki erip ketidu, 
Tizliri bir-birigǝ jalaⱪlap tǝgmǝktǝ; 
Bǝlliri tolƣaⱪ tutⱪandǝk tolƣinidu, 
Barliⱪ yüzlǝr tatirip ketidu.22

11 Ⱪeni, xirlarniǌ uwisi? 
Yax xirlar ozuⱪlinidiƣan jay, 
Xir, qixi xir, xir arslini ⱨeqkimdin ⱪorⱪmay yürgǝn jay ⱪeni?23

12 Xir ɵz arslanlirini ⱪanduruxⱪa owlarni titma-titma ⱪilƣanidi, 
Qixi xirliri üqün owlarni boƣⱪanidi; 
Ɵǌkürlirini ow bilǝn, uwilirini olja bilǝn toxⱪuzƣanidi. 
13 Mana, Mǝn saǌa ⱪarximǝn, — dǝydu samawi ⱪoxunlarniǌ Sǝrdari bolƣan Pǝrwǝrdigar; 
Mǝn seniǌ jǝǌ ⱨarwiliriǌni is-tütǝkkǝ aylandurup kɵydüriwetimǝn; 
Ⱪiliq yax xirliriǌni yǝwatidu, 
Owaǌni yǝr yüzidin elip taxlaymǝn; 
Əlqiliriǌniǌ awazliri ⱪayta ⱨeq aǌlanmaydu.24

Ninǝwǝniǌ ⱨalak boluxidiki sǝwǝblǝr

3 1 Ⱪanliⱪ xǝⱨǝrgǝ way! 
U yalƣanqiliⱪ, zulum-zorawanliⱪ bilǝn tolƣan, 

U olja elixtin ⱨeq ⱪol üzgǝn ǝmǝs!25

2 Aⱨ, ⱪamqiniǌ ⱪarsildaxliri! 
Qaⱪliriniǌ daⱪaǌxiwatⱪan, 
Atlarniǌ qapqiwatⱪan, 
Piǌildap ketiwatⱪan jǝǌ ⱨarwiliriniǌ sadaliri!
3 Ⱪara, atliⱪ lǝxkǝrlǝrniǌ ⱪaǌⱪixliri, 
Ⱪiliqlarniǌ walildaxliri, 
Nǝyzilǝrniǌ palildaxliri, 
Ɵltürülgǝnlǝrniǌ kɵplüki, 

2:7 «Huzzabniǌ bolsa uyatliri eqilidu» — «Huzzab» bolsa bǝlkim Ninǝwǝ hanixiniǌ ismi (bu isim ularniǌ bir ayal 
butiniǌ ismi, yǝni «ixtar» degǝn isim bilǝn munasiwǝtlik). Padixaⱨ ɵzini kɵydüriwalƣini bilǝn hanix ɵzi tirik ⱪelip rǝswa 
ⱪilinip, dedǝkliri bilǝn ⱪulluⱪⱪa ǝwǝtilidu. Bǝzi alimlarniǌ baxⱪa birhil tǝrjimisi bar — «Mana bu xundaⱪ bekitilgǝndur, 
— uniǌ (Ninǝwǝ xǝⱨiriniǌ) uyatliri eqilidu...».
2:8 «Ninǝwǝ apiridǝ bolƣandin beri kɵl süyidǝk tinq bolup kǝldi, biraⱪ ular ⱨazir ⱪeqip ketidu...» — baxⱪa birhil tǝrjimisi 
«Ninǝwǝ bir kɵl süyidǝktur, biraⱪ ⱨazir suliri yoⱪap ketidu...».
2:10 Ⱪan. 1:28; 20:8; Yǝ. 2:11; 5:1; 7:5; Yǝx. 13:7, 8; 21:3; Əz. 21:12. 
2:11 «Ⱪeni, xirlarniǌ uwisi? Yax xirlar ozuⱪlinidiƣan jay, xir, qixi xir, xir arslini ⱨeqkimdin ⱪorⱪmay yürgǝn jay ⱪeni?» 
— xir Asuriyǝ imperiyǝsiniǌ simwoli  idi.
2:13 «Mǝn seniǌ jǝǌ ⱨarwiliriǌni is-tütǝkkǝ aylandurup kɵydüriwetimǝn» — ibraniy tilida «Mǝn uniǌ jǝǌ ⱨarwilirini 
is-tütǝkkǝ aylandurup kɵydüriwetimǝn».
3:1 «Ⱪanliⱪ xǝⱨǝrgǝ way!» — «ⱪanliⱪ xǝⱨǝr» Ninǝwǝ xǝⱨirini kɵrsitidu, ǝlwǝttǝ; 1-3-ayǝtlǝrdǝ, bɵsüp kirgǝn ⱪoxunliri, 
xundaⱪla ularniǌ ⱪirƣinqiliⱪi tǝswirlinidu.

 Ɵlüklǝr dɵwǝ-dɵwǝ! 
Jǝsǝtlǝrniǌ sani yoⱪtur; 
Ular jǝsǝtlǝrgǝ putlixidu.
4 — Seⱨirlǝrniǌ piri u, 
— Əllǝrni paⱨixiwazliⱪi, 
Jǝmǝtlǝrni seⱨirliri bilǝn setiwetidu; 
Sǝn xerinsuhǝn paⱨixiniǌ nurƣun paⱨixilikliri tüpǝylidin,26

5 Mana, Mǝn saǌa ⱪarxilixip qiⱪⱪanmǝn, —
— dǝydu samawiy ⱪoxunlarniǌ Sǝrdari bolƣan Pǝrwǝrdigar, 
Kɵǌlikiǌniǌ etikini ⱪayrip yüzüǌgǝ yepip, seni axkarilaymǝn, 
Əllǝrgǝ uyat yǝrliriǌni, 
Padixaⱨliⱪlarƣa nomusuǌni kɵrsitimǝn.
6 Üstüǌgǝ nijasǝtni taxlaymǝn, 
Seni xǝrmǝndiqiliktǝ ⱪaldurimǝn, 
Seni rǝswa ⱪilimǝn.
7 Wǝ xundaⱪ boliduki, 
Seni kɵrgǝnlǝrniǌ ⱨǝmmisi sǝndin ⱪeqip: — 
«Ninǝwǝ wǝyran ⱪilindi! Uniǌ üqün kim ⱨaza tutidu?» — dǝydu; 
Mǝn saǌa tǝsǝlli bǝrgüqilǝrni nǝdin tepip berimǝn?27

8 Sǝn dǝryalarniǌ otturisida turƣan, 
Ətrapida sular bolƣan, 
Istiⱨkami deǌiz bolƣan, 
Sepili deǌiz bolƣan No-Amon xǝⱨiridin ǝwzǝlmusǝn?
9 Efiopiyǝmu, Misirmu uniǌ küq-ⱪudriti idi, 
Ularniǌ küqi qǝksiz idi; 
Put ⱨǝm Liwiyǝliklǝr uniǌƣa yardǝmqi idi;28

10 Umu elip ketilip, ǝsirlikkǝ qüxkǝn; 
Barliⱪ koqa bexida bowaⱪliri qɵrüp taxliwetildi; 
Ular uniǌ mɵtiwǝrliri üqün qǝk taxlidi, 
Uniǌ barliⱪ ǝrbabliri zǝnjirdǝ baƣlanƣanidi.29

11 Sǝnmu mǝst bolisǝn; 
Sǝn mɵkünüwalisǝn; 
Sǝn düxmǝndin ⱨimayǝ izdǝp yürisǝn;30

12 Seniǌ barliⱪ istiⱨkamliriǌ huddi tunji mewigǝ kirgǝn ǝnjür dǝrihiniǌ ǝnjürlirigǝ ohxaydu; 

3:4 «Seⱨirlǝrniǌ piri u» — «u» bu yǝrdǝ Ninǝwǝ xǝⱨirini kɵrsitidu.       «u... ǝllǝrni paⱨixiwazliⱪi, jǝmǝtlǝrni seⱨirliri bilǝn 
setiwetidu; sǝn xerinsuhǝn paⱨixiniǌ nurƣun paⱨixilikliri tüpǝylidin,...» — Ninǝwǝdikilǝr rǝⱨimsizlik, zorawanliⱪtin 
ⱨǝwǝs alƣan bolupla ⱪalmay, yǝnǝ kɵp ǝllǝrgǝ kɵp jadugǝrlik ⱨǝm hurapatliⱪ ɵrp-adǝtlirini ⱨǝm ɵzliriniǌ paskina 
butpǝrǝslikini tarⱪatⱪanidi.
3:7 «Mǝn saǌa tǝsǝlli bǝrgüqilǝrni nǝdin tepip berimǝn?» — Naⱨum pǝyƣǝmbǝr muxu yǝrdǝ sɵz oyini ⱪilip ɵziniǌ ismi 
(«tǝsǝlli bǝrgüqi» degǝn mǝnidǝ) üstidǝ kinayilik, ⱨǝjwiy gǝp ⱪilidu. U ɵziniǌ Yǝⱨuda hǝlⱪigǝ bexarǝtliri bilǝn tǝsǝlli 
bǝrgǝnidi. Biraⱪ «Ninǝwǝ xǝⱨiri üqün «Naⱨum»lar nǝdin tepilidu?».
3:9 «Put ⱨǝm Liwiyǝliklǝr uniǌƣa yardǝmqi idi» — «Put» degǝn yurt ⱨazirⱪi Somaliyǝ. «Liwiyǝ», yǝni «Libya»niǌ 
ⱪǝdimki ismi «Kux».
3:10 «Umu No-Amonmu, 8-ayǝtni kɵrüǌ elip ketilip, ǝsirlikkǝ qüxkǝn; barliⱪ koqa bexida bowaⱪliri qɵrüp taxliwetildi,....» 
— Misirdiki qoǌ xǝⱨǝr «No-Amon» intayin mustǝⱨkǝm, ⱨǝtta Asuriyǝ xǝⱨiridin tehimu «yeǌilmǝs» idi. U Nil (deǌizdǝk 
kǝǌ bolƣan) dǝryasiniǌ tɵt eⱪimi arisiƣa jaylaxⱪan bolup, 20000 jǝǌ ⱨarwisi, 100 dǝrwaziliⱪ zor egiz sepili bar, tɵt 
mǝmlikǝt bilǝn ittipaⱪdax idi. Xuǌa u «yeǌilmǝs bir xǝⱨǝr» dǝp ⱨesablanƣan. Biraⱪ u Asuriyǝ padixaⱨi Axurbanipal 
tǝripidin miladiyǝdin ilgiriki 665-yili rǝⱨimsizlik bilǝn bitqit ⱪilindi.
3:11 «Sǝnmu mǝst bolisǝn; sǝn mɵkünüwalisǝn,...» — «sǝnmu mǝst bolisǝn» — tarihta kɵp küqlük xǝⱨǝrlǝr ɵzidǝ 
turƣuqilarniǌ bihǝstǝlik ⱪilixi wǝ ɵzliridin mǝƣrurlinip ⱨaraⱪ iqip mǝst boluxi bilǝn, düxmǝnlǝr bɵsüp kirgǝn. No-
Amonniǌ ǝⱨwalimu bǝlkim xundaⱪ bolƣan, Ninǝwǝniǌ aⱪiwiti jǝzmǝn xundaⱪ bolidu.

Birla silkisǝ, ular yegüqiniǌ aƣziƣa qüxidu.
13 Mana, hǝlⱪiǌ xǝⱨiriǌdǝ ⱪiz-ayallardǝk bolup ⱪaldi; 
Zeminiǌniǌ ⱪowuⱪliri düxmǝnliriǌgǝ kǝǌ iqilidu; 
Ot tɵmür taⱪaⱪliriǌni yǝp ketidu.31

14 Əmdi muⱨasirigǝ tǝyyarliⱪ ⱪilip su tartip ⱪoy! 
Ⱪorƣanliriǌni mustǝⱨkǝmlǝ! 
Seƣiz topidin lay etip, 
Ⱨak layni qǝylǝp ⱪoy! 
Humdanni raslap ⱪoy!
15 Ot seni xu yǝrdǝ yǝp ketidu; 
Ⱪiliq seni üzüp taxlaydu; 
U seni qekǝtkǝ liqinkisidǝk yǝwatidu; 
Əmdi ɵzüǌni qekǝtkǝ liqinkiliridǝk kɵp ⱪil, 
Qekǝtkidǝk ɵzüǌni zor kɵp ⱪil!
16 Sǝn sodigǝrliriǌni asmandiki yultuzlardin kɵp ⱪildiǌ; 
Mana, qekǝtkǝ liqinkisi ⱪanat qiⱪirip, uqup ketidu!32

17 Seniǌ ǝrbabliriǌ qekǝtkilǝrdǝk, 
Sǝrdarliriǌ mijir-mijir qaⱪqiⱪizlardǝk bolidu; 
Mana ular soƣuⱪ künidǝ qitlar iqigǝ kiriwelip makan ⱪilidu; 
Ⱪuyax qiⱪⱪanda, ular ⱪeqip ketidu, 
Barƣan yerini tapⱪili bolmaydu.33

18 Qopanliriǌ mügdǝp ⱪaldi, i Asuriyǝniǌ padixaⱨi; 
Seniǌ aⱪsɵǌǝkliriǌ jim yatidu; 
Hǝlⱪiǌ taƣlar üstigǝ tarⱪilip kǝtti, 
Ⱨeqkim ularni yiƣmaydu;34

19 Seniǌ yaraǌ dawasiz, 
Seniǌ zǝhmiǌ eƣirdur; 
Hǝwiriǌni aǌliƣanlarniǌ ⱨǝmmisi üstüǌdin qawak qalidu; 
Qünki tohtawsiz rǝzillikiǌ kimniǌ bexiƣa kǝlmigǝndu?

3:13 «hǝlⱪiǌ xǝⱨiriǌdǝ ⱪiz-ayallardǝk bolup ⱪaldi»  — bu ikki bisliⱪ gǝp. Birinqidin Ninǝwǝ xǝⱨiridiki kɵp ǝrlǝr xu 
dǝwrdiki padixaⱨi Sardonopolisⱪa ǝgixip bǝqqiwaz bolup kǝtti. Sardonopolis ɵzi ayalqǝ kiyinip yürǝtti. Bu ixlar Huda 
aldida ɵzlirigǝ jaza elip kelidiƣan eƣir gunaⱨ idi. Ikkinqidin, jǝǌgǝ kǝlgǝndǝ, Asuriyǝ hǝlⱪi ⱪiz-ayallardǝk ⱪorⱪup ketip 
ⱪaqidiƣanliⱪini kɵrsitidu.
3:16 «qekǝtkǝ liqinkisi ⱪanat qiⱪirip, uqup ketidu!» — «qekǝtkǝ liqinkisi ... uqup ketidu» degǝnniǌ mǝnisi bǝlkim 
Ninǝwǝniǌ kɵp sodigǝrliri bexiƣa eƣir kün qüxkǝndǝ uniǌƣa ⱨeq yardǝm bǝrmǝy, «bikar tǝlǝp» qekǝtkidǝk ⱪeqip 
ketidu; 17-ayǝtnimu kɵrüǌ.
3:17 «Seniǌ ǝrbabliriǌ qekǝtkilǝrdǝk, sǝrdarliriǌ mijir-mijir qaⱪqiⱪizlardǝk bolidu; mana ular soƣuⱪ künidǝ qitlar iqigǝ 
kiriwelip makan ⱪilidu» — qekǝtkilǝr soƣuⱪ waⱪitlarda «toǌlap ⱪetip ⱪalidu», ⱨeq midirlimas bolup ⱪalidu. Asuriyǝniǌ 
ǝskǝrliri ohxaxla jǝǌgǝ kirgǝndǝ ⱨeq ⱨǝrikǝt ⱪilmay, bǝlkim ⱪorⱪunqtin «ⱪetip ⱪalidu». Andin ular ⱪeqip «uqup ketidu».
3:18 «Qopanliriǌ mügdǝp ⱪaldi, i Asuriyǝniǌ padixaⱨi.... hǝlⱪiǌ taƣlar üstigǝ tarⱪilip kǝtti, ⱨeqkim ularni yiƣmaydu...» 
— «qopanliriǌ» yǝni «hǝlⱪ padiqiliriǌ», «hǝlⱪ baⱪⱪuqiliriǌ» bǝlkim mǝmlikǝtniǌ bihǝtǝrlikigǝ mǝs’ul bolƣanlarni, 
yǝni padixaⱨniǌ ordisidiki wǝzir-wuzralirini kɵrsitidu. Ⱨeqkim tarⱪilip kǝtkǝn Asuriyǝ hǝlⱪidin hǝwǝr elip ularni 
yiƣmaydu, baⱪmaydu. 
–«Hǝlⱪiǌ taƣlar üstigǝ tarⱪilip kǝtti, ⱨeqkim ularni yiƣmaydu...» — Asuriyǝ hǝlⱪi tarⱪitilƣandin keyin ⱨǝrgiz ⱪaytidin 
bir ǝl-yurt bolmiƣan.

